
Қазақстан Республикасы 

Парламенті Мәжілісінің депутаттары А. Рахымжановқа, Н. Әуесбаевқа, А. Сағандықоваға, Н. Сайлаубайға, Ү. Шапаққа, Е. Бейсенбаевқа
2023 жылғы 8 желтоқсандағы 

№ ДЗ-476 депутаттық сауалға
Құрметті депутаттар!
Қазақстан Республикасының Оқу-ағарту министрлігі (бұдан әрі-Министрлік) тәрбиеленушілер мен білім алушылар үшін тамақтандыруды ұйымдастыруға қатысты депутаттық сауалды қарап, келесіні хабарлайды.

Жан басына шаққандағы қаржыландыру қағидалары шеңберінде балабақшалардағы тамақтану рационына шағымдар мен тамақтануға қаржы қаражатының жетіспеушілігіне қатысты

Жан басына шаққандағы қаржыландыру нормативіне баланың тамақтандыруына арналған шығыстар кірмейді. Тамақтандыру ақысын ата аналар төлейді және тәрбиеленушінің жасына қарамастан шығындардың 100 пайызын құрайды.

Анықтама ретінде: республика бойынша 2023 жылы тамақтану үшін айына ата – ананың орташа төлем мөлшері: қалада – 15,4 мың теңге, ауылда – 12,3 мың теңге, сондай-ақ балабақшаларда – 13,5 мың теңге, шағын орталықтарда-9,2 мың теңгені құрады.

Сонымен қатар, халықтың әлеуметтік осал топтарына жататын отбасылардан шыққан балаларды тегін тамақпен қамтамасыз етуге арналған шығыстар жергілікті бюджет қаражатынан жүзеге асырылады.

2023 жылдың қорытындысы бойынша мектепке дейінгі ұйымдармен халықтың әлеуметтік осал топтарына жататын отбасылардан шыққан 97,4 мың бала тегін тамақпен қамтылды. Жалпы, жергілікті бюджет қаражатынан 2023 жылы 4 млрд теңгеден астам қаржы бөлінді.

Мектепке дейінгі ұйымдардағы тамақтандыру рационы «Әлеуметтік көмек көрсетілетін азаматтарға әлеуметтік көмек көрсетудің мөлшерін, көздерін, түрлері мен қағидаларын бекіту туралы» ҚР Үкіметінің 2012 жылғы 12 наурыздағы № 320 қаулысына сәйкес айқындалған.

Мектепке дейінгі ұйымдарда тамақтандыру сапасын бағалауды күн сайын бракераж комиссиясы жүргізеді, оның құрамына медицина қызметкерін, әкімшілікті, өндіріс меңгерушісін және ата-аналар комитетінің өкілін міндетті түрде қоса отырып, білім беру ұйымы басшысының бұйрығымен айқындалады.
Мектептегі тамақтандыру сапасына қатысты шағымдарға қатысты

2023 жылғы қыркүйектен бастап Мемлекет басшысының тапсырмасын орындау үшін халықтың әлеуметтік осал топтары санатындағы 1-4 сынып оқушылары мен 5-11 сынып оқушыларын 100% қамту қамтамасыз етілді (1,6 млн астам оқушы). Ол үшін жергілікті бюджеттен 114 млрд теңгеден астам қаржы бөлінді.

Министрлік ата-аналар қауымдастығы мен бұқаралық ақпарат құралдары тарапынан мектептегі тамақтандыру сапасының төмендігі және қызмет көрсетушілердің немқұрайлылығы фактілері туралы өтініштерді бақылауда ұстайды.

Жоғарыда көрсетілген шағымдар мен ғылыми ұсынымдарды ескере отырып, 2023 жылы 7 құқықтық актіге (ҚР Үкіметінің 2
 қаулысы және 5 бұйрыққа
) өзгерістер мен толықтырулар енгізу бойынша жұмыс жүргізілді. Өзгерістер шеңберінде:

1. Білім беру ұйымдарында тамақтандыру нормаларын қайта қарау (тамақтану рационы дәрумендермен байытылған сүт және ашытылған сүт өнімдері енгізілді, ет өнімдері мен кептірілген жемістердің нормалары артты, тұз бен қант нормалары шектелді).

2. Бракераждық комиссиялардың тамақтандыру сапасына күнделікті мониторинг жүргізуі.

3. Өнім берушілердің қызмет көрсеткенге дейін санитариялық-эпидемиологиялық қызметтің қорытындысын алуы.

4. Білікті персоналдың болуы бойынша талаптарды арттыру (білімі мен өтілі).

5. Тегін тамақтанатын білім алушыларды автоматтандырылған есепке алуды ұйымдастыру.

6. Ас блогында бейнебақылау жүйесін орнату қарастырылған.

Құқықтық өзгерістер мектептердегі тамақтандыру сапасының Мониторингі жөніндегі комиссиялар (қамқоршылық кеңестің, ата-аналар комитетінің, мектеп әкімшілігінің және медицина қызметкерінің өкілдері) қызметінің тиімділігін арттыруға мүмкіндік берді. Бүгінгі күні Комиссиялардың функционалы кеңейтіліп, келіп түсетін тамақ өнімдерінің, дайындалған тағамдардың сапасына мониторинг жүргізу, технологиялық жабдықтардың болуы мен жарамдылығы, өнімдерді сақтау, жеткізу мерзімдері мен шарттарын сақтау, балалардың нақты тамақтану рационының күнделікті, перспективалық мәзірге сәйкестігі, асхананың санитариялық жағдайы мәселелерін қамтиды.

Сонымен қатар, тамақтандыруды ұйымдастыру бақылауды халықтың санитариялық-эпидемиологиялық салауаттылығы саласындағы уәкілетті орган, мектеп медицина қызметкерлері және бракераж комиссиялары жүзеге асырады. Санитариялық-эпидемиологиялық бақылау және қадағалау органдары профилактикалық және тексеру іс-шараларын жүргізуге құқылы, олардың қорытындысы бойынша тамақтандыру қауіпсіздігін қамтамасыз ету жөнінде пәрменді шаралар (нұсқамалар, айыппұлдар) қолдануға құқылы.

Сондай-ақ, тамақтануды ұйымдастыруға мониторингті құрамына ҮЕҰ өкілдері, мәслихаттардың, ата-аналар қоғамының, Денсаулық сақтау және білім басқармасының өкілдері кіретін ведомствоаралық сараптама тобы жүргізеді.

Сонымен қатар, Министрлік 2023 жылдың қазан айында 6 мыңнан астам мектепте мектептегі тамақтандыру сапасына Республикалық мониторинг жүргізді. Мониторинг нәтижелері балаларды тамақтандыру бойынша қызмет көрсететін кәсіпкерлер тарапынан тамақтандыруды ұйымдастыру сапасына қойылатын талаптарды сақтамау фактілерін анықтады. Әрбір факт бойынша оларды жою бойынша шаралар қабылданды.

Министрліктің бастамасы бойынша «Атамекен» ҰКП, Бөлшек сауда және қоғамдық тамақтану қауымдастығымен бірлесіп, мектепте тамақтандыру қызметтерін ұсынумен байланысты бұзушылықтарды жоюды, бизнес-субъектілермен түсіндіру жұмыстарына жәрдемдесуді көздейтін үшжақты меморандумға қол қойылды.

Балабақшалар мен мектептерде тамақтану сапасын мониторингілеу және тексеру жөніндегі республикалық комиссия құруға қатысты

Министрлік депутаттық корпусқа балабақшалар мен мектептерде балаларды сапалы тамақтандыруды қамтамасыз ету мәселесіне үнемі назар аударғаны үшін алғыс білдіреді.

Бизнес субъектілеріне мониторинг пен бақылау жүргізу ҚР Кәсіпкерлік кодексінің талаптарына сәйкес жүзеге асырылатынын атап өту қажет. Бақылау шараларын кеңейту үшін мүдделі органдармен талқылау қажет.

Сонымен қатар, жергілікті атқарушы органдардың жанынан Ведомствоаралық сараптама тобы жұмыс істейді, оның құрамына саяси партиялардың өкілдері кіруі мүмкін.

     Министрдің 

міндетін атқарушы





  Н. Жұмаділдаева
Т Кастуганов, 74 23 40
� «Білім алушылар мен тәрбиеленушілерге қаржылық және материалдық көмек көрсетуге бөлінетін қаражатты қалыптастыру, жұмсау және есепке алу қағидаларын бекіту туралы» ҚР Үкіметінің 2008.01.25 № 64 қаулысы.


«Әлеуметтік көмек көрсетілетін азаматтарға әлеуметтік көмек көрсетудің мөлшерін, көздерін, түрлері мен қағидаларын бекіту туралы» ҚР Үкіметінің 2012.03.12 № 320 қаулысы


� «Білім алушыларды тамақтандыруды ұйымдастыру қағидаларын бекіту туралы» ҚР БҒМ 31.10.2018 жылғы № 598 бұйрығы


«Жосықсыз өнім берушілердің тізбесін қалыптастыру қағидаларын бекіту туралы» ҚР БҒМ 31.10.2018 жылғы № 599 бұйрығы


«Білім беру саласындағы ақпараттандыру объектілеріне қойылатын ең төменгі талаптарды бекіту туралы» ҚР ОАМ 14.11.2022 жылғы № 456 бұйрығы


ҚР ДСМ 5.08.2021 жылғы № ҚР ДСМ-76 «Білім беру объектілеріне қойылатын санитариялық-эпидемиологиялық талаптар «санитариялық қағидаларын бекіту туралы» бұйрығы


ҚР ДСМ Санитариялық-эпидемиологиялық бақылау комитетінің 9.06.2023 жылғы № 69-НҚ «Қазақстан Республикасы халқының әртүрлі топтары үшін энергия мен тағамдық заттарға физиологиялық қажеттілік нормалары» әдістемелік ұсынымдарын бекіту туралы» бұйрығы





